
GOUVÈNÈ HOCHUL ANONSE OGMANTASYON PATWOUY LAPOLIS ETA A AK 
FÒS LÒD LOKAL YO PRAL KONBAT MOUN K AP KONDUI AVÈK KAPASITE 

AFEBLI EPI SAN SOUSI PANDAN HALLOWEEN LAN  
  

Peryòd aplikasyon lwa ak patwouy sikilasyon an kòmanse jodi a epi l ap kontinye 
jiska vandredi 31 oktòb  

  
Gouvènè a ankouraje Nouyòkè yo pou yo rete vijilan epi pou yo pa kondui anba 
enfliyans alkòl; Halloween se jounen ki pi danjere pou pyeton ki poko gen 18 an  

  
Yo te bay 46,212 sitasyon nan menm epòk ane pase a pandan peryòd aplikasyon 

Halloween 2024 la  
  
  

Gouvènè Kathy Hochul te anonse jodia Lapolis Eta a ak fòs lòd lokal yo pral ogmante 
patwouy yo pou sible chofè kap kondui avèk kapasite afebli epi san sousi pandan 
Halloween nan. Peryòd aplikasyon an, ki finanse pa Komite Sekirite Sikilasyon 
Gouvènè a (Governor’s Traffic Safety Committee), ap kòmanse samdi 25 oktòb pou rive 
vandredi 31 oktòb.  
  
"Halloween ta dwe amizan e san danje pou tout moun, kèlkeswa jan ou chwazi fete l 
la", Gouvènè Hochul te deklare. "Malerezman, move chwa lè w ap kondui ka mennen 
nan konsekans fatal. Pa gen okenn eskiz pou kondui anba enfliyans alkòl, kondui distrè 
oswa depase vitès. Lapolis Eta Nouyòk la ak ofisye lapolis lokal nou yo pral deyò pou 
chèche nenpòt moun ki pran desizyon pou mete sekirite lòt moun an danje pou 
Halloween sa a."  
  
Komisè Depatman Veyikil a Motè (Department of Motor Vehicles, DMV) Eta 
Nouyòk la ak Prezidan Komite Sekirite Sikilasyon Gouvènè a, Mark J. F. 
Schroeder, te deklare, "Nou vle tout moun an sekirite epi jwi fèt Halloween lan. Si 
selebrasyon w lan gen ladan l konsomasyon alkòl oswa dwòg, planifye pou w gen yon 
woulib modere pou w retounen lakay ou. Pa gen anyen ki pral pouswiv ou pase yon 
DWI. Nou tout jwe yon wòl nan asire timoun yo ak paran yo rive lakay yo an sekirite lè 
yo soti ale dèyè bonbon. Fè atansyon ak pyeton yo, bese vitès ou, mete distraksyon yo 
sou kote epi asire w ke tout moun rive lakay yo an sekirite."  
  
Sirentandan Lapolis Eta Nouyòk la, Steven G. James, te deklare, "Kenbe wout nou 
yo an sekirite se yon responsablite pataje, e sa kòmanse ak fè chwa entelijan anvan ou 



pran volan an. Patwouy nou yo pral deyò ak tout fòs yo pandan Halloween sa a pou 
pwoteje piblik la kont chofè ki sou, distrè, epi ki ensousyan. Nou vle tout moun jwi jou 
ferye a, men sekirite dwe premye priyorite. Planifye davans, kondui modere, epi ede 
nou asire ke chak timoun ak fanmi rive lakay yo an sekirite."  
  
Prezidan Asosyasyon Sherif Eta Nouyòk la ak Sherif Konte Chautauqua a, James 
Quattrone, te deklare, "Fòs lòd yo pral soti pou asire sekirite tout moun nan moman 
terib sa a nan ane a.  Pandan fanmi yo ap jwi Halloween, e pafwa kèk jou anvan ak 
apre yo, chofè yo dwe fè atansyon a pyeton yo.  Li difisil pou w wè monst ak goblen si w 
ap fè vitès oswa si w ap kondwi a kapasite afebli.  Cherif Eta Nouyòk la vle pou w jwi 
friyandiz ak pleziw yo an sekirite donk respekte limit vitès yo epi kondui modere."  
  
Pandan inisyativ ane pase a, fòs lòd yo te bay 46,212 kontravansyon epi yo te arete 
1,260 chofè ki t ap kondui ak kapasite afebli ak 9,029 chofè ki te resevwa 
kontravansyon pou eksè vitès.  
  
Padan peryòd kontwòl la, chofè yo ka atann a plizyè pòs kontwol modere epi patrouy 
adisyonèl DWI. Anplis pou sible chofè k ap kondui avèk kapasite afebli, ajan fòs lòd yo 
pral chèche tou chofè k ap kondui ki distrè yo oswa ak eksè vitès.  
  
Administrasyon Nasyonal pou Sekirite sou Otowout (National Highway Traffic Safety 
Administration, NHTSA) la rapòte Halloween se yon sware ki patikilyèman mòtèl akoz 
kantite elve chofè yo a kapasite afebli sou wout yo ak ogmantasyon enpòtan pyeton yo. 
An 2023, 29 pousan nan aksidan machin mòtèl nan jou Halloween lan te enplike chofè 
ki te kondui avèk kapasite afebli. Etid yo montre tou ke lanmò pyeton yo ogmante a 
43% nan jou Halloween lan konpare ak lòt nuit yo. Done NHTSA yo montre tou ke kriz 
kondui avèk kapasite afebli a te touye plis pase 13,000 moun pandan de ane konsekitif. 
Lanmò akoz moun ki kondwi anba enfliyans alkòl ogmante 22 pousan depi 2019, ak yon 
moun mouri oswa blese nan yon aksidan ki koze pa kondwi anba enfliyans alkòl chak 
85 segonn.  
  
Pou chofè ki ta ka bezwen tounen lakay yo apre fèt Halloween, aplikasyon mobil "Have 
a Plan" Komite Sekirite Sikilasyon Gouvènè a ak Fondasyon STOP-DWI Eta Nouyòk la 
disponib pou telefòn entelijan Apple ak Android yo. Aplikasyon an pèmèt moun Nouyòk 
yo lokalize epi rele yon sèvis taksi ak pwograme yon lis chofè ke yo chwazi. Li ap bay 
enfòmasyon tou sou lwa ak sanksyon DWI yo, ak yon fason pou moun rapòte yon chofè 
ke yo sispèk ap kondwi ak kapasite afebli.  

